ЌОНУНИ ЉУМЊУРИИ  ТОЉИКИСТОН

Дар бораи концессияњо

(Ахбори Маљлиси Олии Љумњурии Тољикистон  соли 1997, №10, мод.125)

Ин Ќонун принсипњои асосии амалї гардонидани фаъолияти хољагидории концессиониро дар ќаламрави Љумњурии Тољикистон муќаррар ва муносибатњои њуќуќї, иќтисодї ва дигар муносибатњои вобаста ба фаъолияти мазкурро муайян менамояд. 
I. ЌОИДАЊОИ УМУМЇ 

Моддаи 1. Мафњуми истилоњоте, ки дар ќонун истифода мешаванд

Концессия (иљозат, гузашт) — ањднома дар бораи бо шартњои муайян ба инвестори (сармоядори) хориљї муваќќатан ба истифода додани корхонањо (иттињодияњо), замин бо њуќуќи истихрољи канданињои фоиданок, сохтмони объектњо, инчунин обњо, фазои обу њаво, олами њайвоноту наботот, захирањои дигари табиї, ки ќонунгузории Љумњурии Тољикистон манъ накардааст.   
Ањдномаи концессия — мувофиќатномае, ки аз рўи он маќомоти ваколатдори давлатї ё маќомоти њокимияти давлатии мањалњо замин, захирањои дигари табиї, корхонањо (иттињодияњо), дигар амволи давлатиро, ки ќонунгузории Љумњурии Тољикистон манъ накардааст, дар доираи салоњияти худ ба сармоягузори хориљї ба истифодаи муваќќатї медињанд.

Сармоягузори хориљї — шахсияти њуќуќї ё воќеии давлати хориљї, ки сармояашро ба муддати дароз барои фаъолияти хољагии кишвари дигар мавриди истифода ќарор медињад.

Концессиядор—сармоягузори хориљї, ки бо ў ќарордоди конценссия имзо шудааст.

Объектњои концессия — намудњои хољагидорї, ки ба муваќќатан манзури сармоягузори хориљї кардани амвол, ќитъањои замин, захирњои зеризаминї, њамчунин захирањои дигари табиї, ки ќонунгузории Љумњурии Тољикистон манъ кардааст, алоќаманданд.

Субъектњои концессия — тарафњое, ки дар муносибатњои консессионї ширкат доранд.

Маќомоти концессионї — маќомоти аз љониби Њукумати Љумњурии Тољикистон ваколатдоршуда ва ё маќомоти њокимияти давлатии мањалњо, ки ба онњо њуќуќ дода шудааст бо тартиби муайянгардида бо масъалањои конценссия машѓул шаванд.

Моддаи 2. Танзими ќонунии фаъолияти концессионї
Муносибатњои њуќуќиеро, ки дар љараёни фаъолияти коцсессионї ба миён меоянд, њамин Ќонун ва санадњои дигари ќонунгузории Љумњурии Тољикистон танзим менамоянд.

Моддаи 3. Асоси фаъолияти концессионї
Фаъолияти концессионї дар Љумњурии Тољикистон дар заминаи зайл сурат мегирад:

фоидаи њамдигар;

интихоби концессиядорон дар асоси озмун ва музояда;

дахолат накардан ба фаъолияти хољагии концессиядор, ки мутобиќи ќонунњои Љумњурии Тољикистон сурат мегирад;

риояи ќонунњои Љумњурии Тољикистон, дар соњаи њифзи замин, ќаъри замин, њифзи мењнат, истифодаи табиат, об ва њифзи муњити зист, бехатарии экологї ва санитарию гигиенї, суѓурта ва таъминоти иљтимої;

истењсоли мањсулоти аз љињати экологї бехатари мутобиќи стандарту санадњои меъёрии Љумњурии Тољикистон, агар ќарордодњои байналхалќї ё мувофиќатномањое, ки Љумњурии Тољикистон дар онњо иштирок дорад, тартиби дигарро пешбинї накарда бошанд.

Моддаи 4. Муносибатњои моликият њангоми фаъолияти концессионї
Ба концессия супурдани иншоот маънои ба конценссиядор додани њуќуќи моликияти иншоот ва ё њуќуќи бемўњлат иљро намудани вазифањои  муайяни давлатро надорад.

Мањсулот ва даромаде, ки концессиядор дар натиљаи фаъолияти концессионї мегирад, дар њаљми муайянкардаи ањдномаи концессия моликияти ў мебошад.  

Љумњурии Тољикистон барои харидани мањсулоти концессиядор њаќќи аввалиятро дорад.

II. САЛОЊИЯТИ МАЌОМОТИ ЊОКИМИЯТИ ДАВЛАТЇ ВА ИДОРА ДАР СОЊАИ ТАНЗИМИ МУНОСИБАТЊОИ КОНСЕССИОНЇ
Моддаи 5. Идораи давлатї дар соњаи муносибатњои концессионї
Идораи давлатї дар соњаи муносибатњои концессионї аз тарафи Њукумати Љумњурии Тољикистон ва ё маќомоти ваколатдори давлатї, њамчунин аз тарафи маќомоти њокимияти давлатии мањалњо сурат мегирад.               

Моддаи 6. Салоњияти Њукумати Љумњурии Тољикистон 

Дар соњаи муносибатњои концессионї иљрои корњои зерин дар салоњияти Њукумати Љумњурии Тољикистон мебошад:

тањияи барномањои самтњои афзвлиятноки фаъолияти концессионї;

муќаррар намудани тартиби экспертизаи давлатии лоиња ва барномањои концессионї;

муќаррар намудани тартиби баќайдгирии ањдномањои концессия ва ташкили назорати риоя шудани онњо;

муайян намудани фењристи иншооте, ки ба концессия дода намешаванд ва ё ба концессия дода шуданашон мањдуд карда мешавад;
имзои ањдномањои концессия љињати истифодаи замин, ќаъри замин, обњо, фазои обу њаво,  олами њайвонот ва наботот, дигар захирањои табиї, корхонањо (иттињодияњо), дигар амволи давлатї, ки ќонунгузории Љумњурии Тољикистон манъ накардааст;

њалли масъалањои дигар соњаи муносибатњои концессоионї мутобиќи ќонунгузорї.

Моддаи 7. Салоњияти маќоми ваколатдори идораи давлатї. 

Дар соњаи муносибатњои концессионї корњои зерин дар салоњияти маќоми ваколатдори идораи давлатї мебошанд:

ташкил намудан ва гузаронидани озмуну музоядањо;

бастани ањдномањои концессия ба њадди ваколатњояш;

ташкили назорати риояи шартњои ањдномањои концессия;

њалли масъалањои дигар дар асоси ќонунгузории Љумњурии Тољикистон.

Моддаи 8. Салоњияти маќомоти њокимияти давлатї дар мањалњо

Иљрои корњои зерин дар соњаи муносибатњои концессионї дар салоњияти маќомоти њокимияти давлатии мањалњо мебошанд;

тавсифи иншооти дар ихтиёрашонбуда, ки метавон аз рўи онњо ањдномањои концессия баст;

ташкил ва гузаронидани озмуну музоядањо аз рўи иншооти дар ихтиёрашонбуда;

имзои ањдномањои концессия ба њадди ваколатњояшон, њамчунин мувофиќа намудани шартњои ањдномањои дигари концессия аз рўи иншооте, ки дар ќаламрави онњо воќеъ мебошанд;

њалли масъалањои дигар мутобиќи ќонунгузории Љумњурии Тољикистон.

III. ТАРТИБ ВА ШАРТЊОИ ДОДАНИ КОНЦЕССИЯЊ0

Моддаи 9. Тањияи пешнињодоти концессионї
Пешнињодоти концессиониро маќомоти концессионї бо дарназардошти ањамият ва зарурати иќтисодии онњо барои Љумњурии Тољикистон тартиб медињанд. Дар пешнињодот навъи фаъолият муайян карда мешавад ва он фењристи амволи тањвилшавандаро дар бар мегирад.

Моддаи 10. Тартиби додани концессияњо

Концессияњо дар асоси озмун ва музоядањо дода мешаванд. Дар мавридњои истисної бо Ќарори Њукумати Љумњурии Тољикистон концессияњо дар асоси гуфтушуниди мустаќими байни маќомоти концессионї ва сармоягузорони эътимоднок дода мешаванд.

Усули бо роњи озмун ва ё музояда додани концессияњоро маќоми концессионї интихоб менамояд. 

Тартиб ва шартњои озмуну музоядањоро барои додани концессия Њукумати Љумњурии Тољикистон муќаррар мекунад.

Дархостњои иштирокро дар озмун ва музояда концессиядорони љазманд ба маќоми концессионї мефиристанд.

Дархост бояд дорои чунин маълумот бошад:

а) маълумот дар бораи концессиядор, аз љумла дар бораи мањали фаъолияти асосиаш, муносибатњои мутаќобилаи хољагиаш бо њамкорони молиявї ва истењсолї;

б) маълумот дар бораи имкониятњои молиявии концессиядор, ки барои иљрои корњои пешбинишуда заруранд;

в) маълумот дар бораи имкониятњои техникию технологии концессиядор, њамчунин корхонањои дигаре, ки ба њайси паймонкор (пудратчї) љалб карда мешаванд;

г) ахбор дар бораи фаъолияти ояндаи концессиядор — дархостдињанда, ба шумули рўйхати давлатњое, ки таи 5 соли охир дар онњо фаъолият кардааст; 

д) нияти дархостдињанда дар бораи шартњои истифодаи концессия, аз љумла барномаи кор ва харољоти он;

е) концессия барои кадом давра талаб карда мешавад.

Дархости концессияи истихрољи канданињои фоиданок бояд бар илова дорои чунин маълумот бошад;

ж) маълумот дар бораи концессияи тањќиќ ва натиљаи истифодаи он, дар сурати мављуд будани чунин маълумот;

з) њаљм ва мўњлати эњтимолии оѓози истихрољи канданињои фоиданок.

Хабари гузаронидани озмуну музоядањо аз рўи концессия дар мўњлати муќарраршуда дар воситањои ахбори оммавї бо зикри ваќту љои гузарондани онњо, њамчунин мўњлати пешнињоди дархостњо чоп карда мешавад.

Дархости иштирок дар озмун ва (ё) музояда дар мавридњои зерин ќабул карда намешавад:

агар мўњлати муќарраргардидаи дархости додани концессия вайрон карда шуда бошад;

агар дархосткунанда оиди имкониятњои молиявию техникиаш маълумоти нодуруст дода бошад.

Моддаи 11. Бастани ањдномаи концессия ва мазмуни он

Ањдномаи концессия миёни сармоягузори хориљї ва Њукумати Љумњурии Тољикистон ва ё маќоми дахлдори концессионї баста мешавад ва аз лањзаи ќайди давлатї шуданаш эътибор пайдо мекунад.

Ањдномаи концессия ин чизњоро дар бар мегирад;

мавзўи ќарордод,  номгўй ва арзиши амволи тањвилшаванда;

њудуди ќитъањои замин ва сарватњои зеризаминї, фазои  обу њаво;

мўњлати эътибори ањдномаи концессия ва оѓози кор;

њуќуќу вазифањои тарафњо;

њаљм, тартиб ва мўњлати пардохти андозњои муќарраршуда ва пардохтњои дигар тибќи ќонунгузории Љумњурии Тољикистон;

њиссаи мањсулот ва фоидаи холиси концессиядор ва маќоми концессионї;

њаљми ќайдшудаи маблаѓгузории њарсола ва мўњлати људо намудани маблаѓ, њамчунин њаљми мањсулот мувофиќи наќшаи корчаллонї;

талабот оиди њифзи муњити зист, бехатарии кор ва њифзи ќаъри Замин;

хулосаи экспертизаи давлатии экологї;

њуќуќи тарафњо ба маълумоте, ки дар љараёни фаъолияти концес​сионї ба даст меояд;

шартњои кироягирї ва таълим, суѓурта ва њимояи иљтимоии коркунон, ки хилофи ќонунгузории Љумњурии Тољикистон нестанд;

тартиб, шароит ва мўњлати баргардонидани ашёи ќарордод, барќарор намудан ва аз нав киштбоб гардонидани он;

оќибати њуќуќї, иќтисодї ва ташкилї дар сурати рўй додани воќеањои фавќулодда ва рафънопазир;

тартиби њалли бањсу мунозира ва масъулияти тарафњо барои вайрон кардани шартњои ањднома;

кафолатњои молиявии тарафњо, суроѓањои њуќуќї ва реквизитњои (маълумоти) бонкї;

шартњои таѓйир додан ва ќатъ намудани ањдномаи концессия.

Ба ањдномаи концессия шартњои дигаре, ки хилофи ќонунгузории амалкунандаи Љумњурии Тољикистон нестанд, дохил карда шуда метавонанд. 
Моддаи 12. Пардохтњои концессиядор

Концессиядор ин пулњоро мепардозад:

пули баќайдгирии давлатии ањдномаи концессия;

пули концессия мувофиќи тартиби муайянкардаи ањдномаи концессия;                                                       

андозњо ва пардохтњои дигаре, ки ќонунгузории Љумњурии Тољикистон пешбинї кардааст.

Моддаи 13. Мўњлати эътибори ањдномаи концессия

Ањдномаи концессия вобаста ба хусусияти техникию иќтисодии иншооти ба концессия супурдашаванда барои мўњлати на бештар аз 50 сол имзо карда мешавад. Кони канданињои фоиданок, ки харољоти зиёдеро металабад ва давраи пўшонидани харољоташ тулонї аст, истисно мебошад.

Дар ин маврид мўњлати ањдномаи концессия бо мўњлате, ки барои пурра ба кор андохтани кон зарур аст, муайян карда мешавад, вале на бештар аз 99 сол.

Баъди гузаштани мўњлати ањдномаи концессия концессиядоре, ки шартњои ањдномаро софдилона иљро кардааст, барои тамдиди ањдно​маи кўтоњмуддат ва миёнамуддат зиёдтар њуќуќ дорад.

Моддаи 14. Таѓйир додан ва ќатъ кардани ањдномањои концессия

Шартњои ањдномаи концессия мувофиќи тартиби муќарраркардаи ањднома ва ё бо мувофиќати тарафњо таѓйир дода мешаванд.

Ањдномаи концессия дар сурати шартњои ањдномаи концессияро вайрон кардани яке аз тарафњо бо ризояти тарафњо ё бо ќарори суд ва инчунин аз тарафи маќоми концессионї дар сурати ошкор намудани маълумоти нодуруст, ки концессиядор њангоми бастани ањднома додааст, ќатъ шуда метавонад.

Ањдномаи концессия аз лањзаи аз фењристи давлатї хориљ карда шуданаш ќатъ мегардад.

Моддаи 15. Гузаштани њуќуќу вазифањо аз рўи ањдномањои концессия                       

Дар мавриди аз нав ташкил шудани яке аз тарафњои ањдномаи концессия њуќуќу вазифањои он ба ворисони ќонунї мегузаранд, ба шарте ки бо ќонунгузории Љумњурии Тољикистон ва ё бо шартњои ањднома тартиби дигар пешбинї нашуда бошад.

Њуќуќњои худро ба шахсони сеюм гузашт кардани концессиядор пурра ва ё ќисман ба шахсони сеюм супурдани иншооти ањдномаи концессия мумкин нест.

Моддаи 16. Суѓурта

Концессиядор корњои таваккалии ањдномањои концессия, фаъолияти концессионї ва кормандонро мустаќилона суѓурта мекунад.

IV. ЊУЌУЌУ ВАЗИФАЊОИ КОНЦЕССИЯДОР

Моддаи 17. Њуќуќи концессиядор

Концессиядор њуќуќ дорад:

дар асоси ќонунгузории Љумњурии Тољикистон ва ањдномаи концессия аз матлаби ќарордод истифода намояд, дар ќаламрави мавриди истифодааш биноњо, иншоот, роњњои фаръї, роњњои васеи мошингард, хатњои алоќаи телеграфу телефон созад;

бо мувофиќаи маќоми концессионї ва дар сурати мусбат будани экспертизаи экологї ва таркиби амвол таѓйирот дарорад, корхонаро наву васеъ кунад, бо техникаи нав, ки арзиши онро зиёд мекунад, таљњизонад;

барои эњтиёљоти корхона ва барои эњтиёљоти шахсии коркунон амволи маводи зарурии худро ворид намояд;

амволу мањсулоташро содир намояд;

аз амали ѓайриќонунии маќомоти давлатии Љумњурии Тољикистон ва ашхоси мансабдори онњо, инчунин ташкилотњои кооперативї, љамъиятї ва шахсони хусусї ба суд шикоят кунад.

Концессиядор њамчунин њуќуќњои дигаре дорад, ки онњоро ќонунгузории Љумњурии Тољикистон пешбинї кардааст.

Моддаи 18. Вазифањои концессиядор

Концессиядор вазифадор аст:

шартњои ањдномаи концессияро риоя кунад;

фаъолияти хољагии худро фаќат дар асоси ќонунгузории Љумњурии Тољикистон ва ањдномаи концессия ба роњ монад;

мувофиќи тартиби муќарраркардаи ќонунгузории Љумњурии Тољикистон ба њисоб гирад ва њисобот дињад;

амвол ва объектњоеро, ки дар асоси ањднома ба вай дода шудаанд, ба маќомоти концессионї баргардонад, њамчунин дар мўњлати ду моњи баъди анљоми амали ањдномаи концессия ва ё ќатъ шудани он ба амволи худ ихтиёрдорї намояд;

вазифањои дигареро, ки ќонунгузории Љумњурии Тољикистон пешбинї кардааст, иљро намояд.

Моддаи 19. Фоидаи концессиядор

Фоидае, ки баъди пардохти андоз ва пардохтњои дигар дар дасти концессиядор боќї мемонад, комилан ба ихтиёри ў мегузарад.

V. ЌОИДАЊОИ НИЊОЇ
Моддаи 20. Тартиби баррасии бањс

Бањси байни концессиядор ва маќоми концессионї бояд дар судњои иќтисодии Љумњурии Тољикистон баррасї шавад, ба шарте ки дар ањдномањо ва мувофиќатномањои байналхалќии Љумњурии Тољикистон тартиби дигар пешбинї нашуда бошад.

Бањси концессиядорон бо корхонањои давлатї, иттињодияњои љамъиятї ва ашхоси дигари њуќуќию воќеии Љумњурии Тољикистон, њамчунин бањси байни концессиядорон аз рўи масъалањои фаъолияташон бояд дар судњои Љумњурии Тољикистон, инчунин бо маслињати тарафњо дар судњои иќтисодї ва њакамии хориљї баррасї шаванд.

Моддаи 21. Љавобгарии субъектњои муносибатњои концессионї
Тарафњое, ки ањдномаи концессияро имзо кардаанд, барои иљро накардан ё дуруст иљро накардан мувофиќи тартиби пешбиникардаи ќонунгузории Љумњурии Тољикистон љавобгар мебошанд.

         Президенти 

Љумњурии Тољикистон                                                                                                             Э. РАЊМОНОВ

ш. Душанбе 15 май соли 1997

№ 429

ЌАРОРИ 

МАЉЛИСИ ОЛИИ 

ЉУМЊУРИИ ТОЉИКИСТОН

Оиди тартиби мавриди амал ќарор додани Ќонуни Љумњурии Тољикистон «Дар бораи концессияњо»

(Ахбори Маљлиси Олии Љумњурии Тољикистон соли 1997, №10, мод.126)

    Маљлиси Олии Љумњурии Тољикистон ќарор мекунад:
1. Ќонуни ЉумњурииТољикистон «Дар бораи концессияњо» аз рўзи интишори расмиаш мавриди амал ќарор дода шавад.

2. Њукумати Љумњурии Тољикистон дар муддати 3 моњ асноди зайлро тањия ва тасдиќ намояд;

Низомнома дар бораи тартиби гузаронидани озмунњо ва музоядањо барои додани концессияњо;

Низомнома дар бораи тартиби баќайдгирии концессияњо ва дар бораи назорати иљрои шартњои ањдномањои концессия;

рўйхати иншооте, ки ба концессия дода намешавад;

дар бораи ба ќонунгузории љорї ворид кардани таѓйироту иловњо бинобар ќабул шудани Ќонуни мазкур таклифњо пешнињод намояд;

ќарорњои худро ба њамин Ќонун мутобиќ гардонад.

 Раиси Маљлиси

Олии Љумњурии Тољикистон                                                                                                       С. РАЉАБОВ

ш. Душанбе  15 май соли 1997 

